
I. XATAS MUAJ TSEEB

A. Vajtswv Txojlus Qhia. 7 phau ntawv hauv tus Txhooj Qub (Vajtswv Txojlus Qub) thiab txhua tus sau tus Txhooj Tshiab (Vajtswv Txojlus Tshiab) puavleej tau ua timkhawv tias muaj Xatas tiag.

B. Yexus Khetos Qhia. Peb tus Tswv Yexus yeej tau lees thiab qhia tias Xatas muaj tseeb (Mat 13:39; Luk 10:18; 11:18)

II. XATAS TUS XEEBCEEM

A.  Nws yog tus ntse ntsuav (2 Klt 11:3)

B. Nws muaj siab-ntsws (emotion) (Tsm 12:17)

C. Nws muaj homphiaj (2 Tim 2:26)

D. Nws raug xam tias yog ib tug paub phem thiab zoo saum kev nyob koomtxoos (Mat 25:41)

E. Nws yog ib tug muaj koob nto npe ntsuav (Yau 1)

III. VAJNTSWV TXOJLUS MUAB XATAS PIV LI CAS

A. Npe. 
1. Xatas (tus tawmtsam). 2. Tus phem (tus hais lus nkaug). 3. Luxifaws (leej tub thaum kajntug). 4. Npexenpus (Mat 12:24). 5. Npeli-as (2 Klt 6:15).

B. Koobnpe:
Tus rhawv kev phem (1 Yhs 5:19). 2. Tus simsiab (1 The 3:5). 3. Tus vaj hauv ntiajteb (Yhs 12:31). 4. Tus vajtswv rau tiam no (2 Klt 4:4). 5. Tus kav lub tebchaws saum huab saum cua (Efe 2:2). 6. Tus nkaug cov kwvtij ntseeg (Tsm 12:10).

C. Tshwm Rau Neeg Li Cas:
1. Nab (Tsm 12:9). 2. Zaj (Tsm 12:3). 3. Tus timtswv kaj nrig (2 Klt 11:14).

IV. XATAS XEEBTXAWM ZOO LI CAS

A. Nws kev Xeebtxawm:
1. Nws yog Vajtswv Ntuj tsim (Exk 28:14). 2. Nws yog ntsujplig (Efe 6:11-12). 3. Nws tau yog ib tug thawj ntawm cov timtswv hu ua qhelunpees, cov ceev kev dawbhuv ntawm Vajtswv xubntiag (Exk 28:14). 4. Nws tau yog ib tug muaj fwjchim loj dua cov timtswv tagnrho (Exk 28:12).

B. Nws tus Xeebceem:
1. Nws yog tus tua neeg (Yhs 8:44). 2. Nws yog tus dag (Yhs 8:44). 3. Nws tau ua txhaum rau Vajtswv Ntuj (1 Yhs 3:8). 4. Nws yog tus liamtxim thiab nkaug cov ntseeg rau ntawm Vajtswv Ntuj xubntiag (Tsm 12:10). 5. Nws yog tus tawmtsam cov ntseeg (1 Pet 5:8).

C. Nws kev Raug Txwv:
1. Vim nws yog ib tug uas raug tsim, nws nyob tsis tau txhua qhov tib lub sijhawm thiab paub tsis tag txhua yam. 2. Cov ntseeg muaj peevxwm txhwj, cheem, thiab tawmtsam yeej (Yak 4:7). 3. Vajtswv Ntuj tau tawmcai tswj nws lub sijhawm no (Yau 1:12).

V. XATAS THAUM CHIV THAWJ THIAB TOMQAB POOB FWJCHIM

A. Thaum Tsim: Nws zoo kawgnkaus, muaj tswvyim npuvnpo, zoo nraug heev, tau mus txog lub vaj Edees. Nws lub cev yog muab povhaum puab. Nws tej qijtxha yog kub. Nws raug tsa ua ib tug qhelunpees thiab tau mus txog rau ntawm Vajtswv Ntuj lub roob, tau ncig muslos ntawm tej pobzeb hluavtaws.  Thaum ntxov ntawd, nws tsis muaj ib qho phem hlo li. (Exk 28:11-15).

B. Nws kev Txhaum (Yax 14:12-20). 1. Nws tau tsa nws lub fwjchim, xav ua tus loj dua tej timtswv huvsi thiab hloov Vajtswv Ntuj chaw.  Qhov no qhia tias nws xav txeeb Vajtswv Ntuj lub zwmtxwv thiab xav tau ua tus kav ntiajteb thiab lub ntuj.  Nws txoj kev txhaum yog kev khavtheeb (1 Tim 3:6).

C. Kev Teemtxim (Exk 28:16-19). Nws raug ntiab tawm saum ntuj thiab tawm ntawm cov pobzeb hluastaws los rau hauv ntiajteb. Vajtswv Ntuj muab nws tej kev txawjntse rho tawm ntawm nws. Thaum kawg, Vajtswv Ntuj yuav muab nws hlawv ua tshauv hauv ntiajteb no.

VI. XATAS KEV TEEMTXIM

A. Raug rho tawm ntawm nws tes dejnum saum ntuj lawm (Exk 28:16)

B. Vajtswv Ntuj tau tsawm nws hauv lub vaj Edees (Chk 3:14-15)

C. Tswv Yexus tau txiavtxim rau nws saum ntoo khaublig (Yhs 12:31)

D. Yuav raug ntiab tawm hauv ntiajteb thaum nws tsim kev txomnyem rau neeg ntiajteb (Tsm 12:13)

E. Vajtswv Ntuj yuav muab nws kaw ib txheeb xyoo (Tsm 20:2)

F. Tomqab ib txheeb xyoo, nws yuav raug pov rau hauv lub cubtawg mus ibtxhis (Tsm 20:10)

VII. XATAS TES HAUJLWM HAUV NTIAJTEB

A. Cuamtshuam Nrog Yexus Tes Haujlwm: 
1. Nws tawmtsam Yexus (Chk 3:15). 2. Nws sim Yexus siab (Mat 4:1-11). 3. Nws siv coob tus neeg los tawmtsam Yexus kom Yexus tes haujlwm txhob tiav (Mat 2:16; 16:23; Yhs 8:44). 4. Nws nkag rau hauv Yudas thiab siv Yudas lub cev los ntxeev siab rau Yexus (Yhs 13:27).

B. Cuamtsuam Tej Tebchaws.
 
1. Nws dag tej nomtswv kom yuamkev (Tsm 20:3).  2. Nws yuav sau tej nomtswv ua ib pab thiab kom lawv sawv los tawmtsam Vajtswv Ntuj haivneeg uantej lub ntiajteb no kawg. Npluav rog ntawd yuav yog npluav uas loj tshaj plaws hauv lub ntiajteb (Tsm 18:13-14). 

C. Cuamtshuam Cov Neeg Tsis Paub Vajtswv. 
1. Nws ua kom lawv lub qhovmuag siab dig thiab tsis pom, tsis paub qhov tseeb (2 Klt 4:4).  2. Nws txeeb Vajtswv Txojlus muajsia tawm hauv lawv lub siab (Luk 8:12).  3. Nws siv neeg ua cov tawmtsam Vajtswv Ntuj tej haujlwm hauv ntiajteb (Tsm 2:13).

D. Cuamtshuam Cov Ntseeg. 
1. Nws ntxias kom cov ntseeg dag (Ctu 5:3).  2. Nws liam txim thiab nkaug tus ntseeg (Tsm 12:10).  3. Nws tabkaum tus ntseeg tes haujlwm (1 The 2:18).  4. Nws txib tej dab los ua rog rau tus ntseeg (Efe 6:11-12).  5. Nws ntxias kom neeg nyob tsis sibhaum, ib tug ua phem rau ib tug (1 Klt 7:5).  6. Nws cog cov neeg phem xyaw cov ntseeg, cov neeg zoo (Mat 13:38-39). 7. Nws txhaub cov tsis ntseeg thiab nomtswv kom ua phem thiab tua cov ntseeg (Tsm 2:10).

VIII. KEV TIVTHAIV COV NTSEEG TAWM NTAWM XATAS TXHAIS TES

A. Tswv Yexus tau thov Leej Txiv pab rau cov ntseeg. Nws cov lus thov tseem niajhnub tivthaiv cov ntseeg (Yhs 17:15).

B. Vajtswv Ntuj lub homphiaj yuav tiav thiab muaj tej lub sijhawm Vajtswv Ntuj kuj siv Xatas ua tej yam tsimtxom tus ntseeg kom tig rovqab los cuag Vajtswv Ntuj (2 Klt 12:7).

C. Tus ntseeg yuavtsum saib taus Xatas, txhob lam hais lus tubqaug nws.  Tus muajcai hais lus hnyav rau Xatas tsuas yog Vajtswv Ntuj xwb (Yud 8-9).

D. Tus ntseeg yuavtsum ceevfaj tias Xatas los ze yus mas nws ua kom yus ntshai, thiab yog yus ntshai lawm, nws yuav ntxias tau yus kom yuamkev (1 Pet 5:8).

E. Yog Xatas los ze yus, yus yuavtsum sawv ntseg ntsos hauv txojkev ntseeg thiab ntiab nws tawm los ntawm Tswv Yexus lub npe. Yus yuavtsum txhob lees nws tej lus dag thiab mloog nws tej lus ntxias (Yak 4:7).

F. Tus ntseeg yuavtsum hnav cev tsoos tawmtsam Xatas thiab tej dab, xws li, tuav rawv tej lus tseeb, ua lub neej ncajncees, txhob nkees qhia txojmoo zoo (kev cawmdim) rau neeg, tuav rawv kev ntseeg, kev dim txim, thiab Vajtswv Txojlus. Dua li, yus yuavtsum nco ntsoov thov Vajtswv Ntuj tsis tseg tsis tu.

HAIS TXOG DAB (DEMONS)

I. DAB TAWM QHOV TWG LOS

A. Dab tsis yog tej neeg tuag li ntsujplig.  Hmoob thiab ntau haivneeg ntseeg tias dab yog tej neeg tuag li ntsujplig, tabsis Vajtswv Txojlus tsis qhia tias qhov no muaj tseeb.

B. Dab tsis yog tej menyuam tsuamtsoov ntawm neeg thiab cov timtswv saum ntuj raws li Chivkeeb 6:1-4.  Vajtswv Txojlus tau qhia tias uantej Nau-es, muaj cov menyuam tsuamtsoov no tiag, tabsis Vajtswv Ntuj tau tso dej nyab tuag tag lawm.  

C. Cov timtswv poob fwjchim. Vajtswv Txojlus tau lees tias Xatas yeej yog ib tug timtswv thiab tus thawj ntawd tej dab (Mat 12:24), uas taw qhia tias tej dab yeej yog cov qub timtswv uas poob meejmom thiab fwjchim lawm (Hen 2:16). Xatas tau tsa ib cov dab los nrog nws kav saum huab cua (Efe 6:11-12).  Dua li ntawd, ibtxhia dab twb raug kaw lawm (2 Pet 2:4; Yud 6). Cov raug kaw ntawd tej zaum yog cov uas deev neeg li Chk 6:1-4.

II. DAB XEEBTXAWM ZOO LI CAS

A. Dab yog ntsujplig.  Mat 17:18 hu dab ua ntsujplig qias lossis ntsujplig tsis huv (Saib Mlk 9:25 thiab Efe 6:12).

B. Dab zoo li cua thiab hluav taws (Hen 1:7; Nka 104:4).

C. Dab raug tsim los tiam neeg, cov txais kev cawmdim (Hen 1:14). Qhov lawv tau ua txhaum rau ntawm Vajtswv Ntuj ntawd, twb yog vim lawv xav tswj neeg.  Vim li no, Vajtswv Ntuj thiaj muab lawv ntiab tawm saum ntuj nrog Xatas.

D. Dab muaj kev totaub. Lawv paub Yexus (Mlk 1;24), paub tias lawv yuav raug txiavtxim (Mat 8:29), paub kev cawm dim (Yak 2:19; Hen 2:16).  

E. Dab muaj ib txojkev ua haujlwm thiab lawv ua haujlwm raws nraim li lawv txoj kevcai (1 Tim 4:1-3).

F. Dab muab kev phem thiab zoo sibtov.  Lawv raug hu ua ntsujplig qias lossiss ntsujplig tsis huv vim lawv ua rau neeg sibtawg thiab ib leeg ua txhaum rau ib leeg (1 Tim 4:1-2).

III. DAB TEJ HAUJLWM

A. Dab Tes Haujlwm Ibtxwm:  1. Lawv nrhiav kev rhuav Vajtswv Ntuj tes haujlwm hauv ntiajteb (Dan 10:10-14; Tsm 16:13-16). 2. Dab ua Xatas tes haujlwm thiab pab tswj nws lub tebchaws saum huab cua (Efe 6:11-12). 3. Tabsis dab kuj hla tsis dhau Vajtswv Ntuj; lawv raug siv ua Vajtswv Ntuj haujlwm qee yam (1 Xam 16:14; 2 Klt 12:7).

B. Dab Tej Haujlwm Tawm Rau Neeg Pom: 1. Dab ua rau neeg muaj mob nkeeg (Mat 9:33; Luk 13:11, 16).  2. Dab los tswj neeg, nkag rau hauv neeg (Mat 4:24).  3. Dab tswj tsiaj, nkag rau hauv tsiaj (Mlk 5:13).  4. Dab ua kom tus ntseeg txhob lojhlob rau sab kev ntseeg (Efe 6:12).  5. Dab qhia tej yam kev ntseeg cuav (1 Tim 4:1).

IV. KEV RAUG DAB (DAB NKAG RAU NEEG)

A. Raug Dab Txhais Li No: Kev raug dab txhais tias dab tau nkag los rau hauv ib tug neeg, tswj thiab kav tus neeg ntawd, thiab ua rau nws tes taw ntswj thiab lub hlwb tsis meejpem. Tus neeg raug dab txawv tus neeg dab yaum lossis ntxias.  

B. Dab Yaum thiab Ntxias:
Tus dab yaum thiab ntxias ntawd mas dab tsis tau nkag, tsuas yog dab nyob sab nraud tshum nws lub siab thiab dag kom nws xav ua txhaum xwb.  Tus ntseeg tsis raug dab vim Tswv Yexus nyob hauv nws, tabsis tus ntseeg tseem raug dab yaum thiab ntxias kom ua txhaum.  Tus raug dab yaum thiab ntxias kuj coj xwm txawv vim dab khi tau nws lub siab thiab txoj kev xav lawm.

C. Raug Dab Zoo Li Cas?  1. Tej zaum tus raug dab kuj muaj mob (Mat 9:32-33), tabsis kws khomob yuav tshawb tsis pom nws tus mob (Ctu 5:16).  2. Tej zaum tus raug dab kuj feeb tsis meej (Mat 17:15) tabsis ntau zaus kuj tsis pom txawv li cas (Dan 4).

D. Dab Yaum thiab Ntxias Tau Zoo Li Cas?  
1. Nws zoo li ntses noj nuv.  Peb pov tus nuv rau hauv dej, ntses noj nuv lawm, ces peb cab nws los xwb.  2. Nws zoo li tsiaj chaws ntswg. Vim yus twb chaws khiab tau lawm, yus yuav cab nce toj nqis hav los tau thiab muab thauj nra los tau.

V. DAB YUAV XAUS LI CAS

A. Uantej Ntiajteb Kawg.  Cov uas Vajtswv Ntuj cia nyob hauv ntiajteb no, Vajtswv Ntuj yuav muab ntes kaw thaum twg los tau (Luk 8:31; Tsm 9:11).  Cov uas Vajtswv Ntuj muab kaw lawm, ibtxhia yuav raug muab tso ib ntus uantej lub sijhawm kev tsimtxom loj yav tomntej (Tsm 9:1-11; 16:13-14). 

B. Thaum Kawg. Thaum lub ntiajteb kawg, Vajtswv Ntuj yuav muab lawv pov rau hauv lub cubtawg uas cig mus ibtxhis (Mat 25:41).  
VI. KEV TIVTHAIV DAB

Saib ntawm kev tivthaiv Xatas saum toj no (nplooj 3).

